
Annotatsiya. Ushbu maqolada Oybekning “Navoiy”, Barot Boyqobilovning
“Navoiynoma”, Omon Muxtorning “Navoiy va rassom Abulxayr” asarlari misolida bugungi o‘zbek
nasrida Jomiy va Navoiy obrazlari badiiy talginlari o‘rganilgan. Jomiy siymosining ijtimoiy-
tarixiy voqelik, tarixiy-madaniy hayot va adabiy jarayon fonidagi badiiy talqinlari orqali ulug’
mutafakkirning hazrat Alisher Navoiy bilan ustoz, do‘st va ijodiy hamfikr sifatidagi
munosabatlari tahlil va tadqiq etilgan. Xalglar do'stligi tarixi, o’zaro ta’sir, ijodiy mushtaraklik
va o ziga xoslik singari muammolar xususida muayyan nazariy umumlashmalar chiqarilgan.

Kalit sozlar. Roman, adabiy qahramon, poetik ifoda, ruhiy kechinma, o‘zaro ta’sir, ijodiy
mushtaraklik, o°ziga xoslik, she’riy roman, roman-dilogiya

INTERACTION, CREATIVE COMMUNITY AND INDIVIDUALITY

Abstract. This article analyzes the artistic representations of the figures of Jami and
Navoi in modern Uzbek prose, with a focus on the works Navoi by Oybek, Navoinom by Barat
Baykabilov, and Navoi and the Artist Abulkhair by Aman Mukhtar. The study examines how the
image of Jami is portrayed within the context of socio-historical realities, cultural life, and the
literary landscape, exploring his relationship with the great thinker Hazrat Alisher Navoi as a
teacher, friend, and creative collaborator. The article offers theoretical generalizations
regarding the historical and cultural significance of their friendship, their mutual influence, and
their shared creative community, highlighting the uniqueness of their literary and intellectual
bond.

Keywords: Novel, literary hero, poetic utterance, spiritual experience, interaction,
creative community, uniqueness, poetic novel, novel-dilogy.

Abdurahmon Jomiy ilm-fanning turli sohalarini teran bilgan ulug’ olim, bilimdon
madaniyat arbobi, shoir va dostonnavis bo‘lish barobarida serqirra hamda murakkab
ijjodida insonparvarlikni yoqlab, uning ziddi bo‘lgan g‘ayriinsoniy intilishlarni
qoralagan. Uning yuksak mahorat bilan yaratilgan asarlari ta’siri oz davrida hamda
zamonlar osha elga manzur bo‘lib kelgan va shunday bo‘lib qolajak. Mana shu yorqin
siymo bilan buyuk shoir, g‘azal mulkining sultoni Alisher Navoiy g‘oyat yaqin do‘st
bo‘lgan. Oralaridagi yigirma yetti yosh farq ham ularning bir-birlarini g‘oyat hurmat
qilishlariga monelik gilmagan. Ikkala alloma ko‘plab ijtimoiy-siyosiy, adabiy-falsafiy,
estetik masalalarda hamfikr, sirdosh va maslahatdosh, mashaqqatli ijodda esa
ko‘makdosh bo‘lishgan. Bir-birlariga nisbatan ham ustozlik, ham shogirdlik burchini
o‘tash barobarida hamkorlikda el-ulus dardini chekkanlar.

Har ikkala shoirning asosiy mavzulari xalgparvarlik, insonparvarlik, gumanizm,
odamiylikni ulug‘lash, yovuzlik va jaholatni qoralash, yaxshilik va adolatni madh etish,
insoniy muhabbatni kuylash, inson his-tuyg‘ularini ifodalashdan iboratdir. Shuning
uchun ham Navoiy ijod masalalari, ijtimoiy-siyosiy muammolar yuzasidan Jomiyga
maslahat bilan murojaat qilsa, Jomiy oz bitiglarini Navoiyga o‘qish uchun berar, ijodi
va faoliyatini sinchkovlik bilan kuzatib borar edi. Jomiy o‘gitlaridan Navoiy astoydil
sevinib, ularni bajonu dil qabul qilganidek, Navoiyning istak va takliflaridan Jomiy

200



mamnun bo‘lgan. Bu hol nafagat makon va zamon birligi, balki estetik ideallar
mushtarakligi bilan ham izohlanadi (Yakubov I. 65 b.).

Shuning uchun bo‘lsa kerak, Oybekning “Navoiy” romani, Barot Boyqobilovning
“Navoiynoma” she’riy romani, Omon Muxtorning “Navoiy va rassom Abulxayr” roman-
dilogiyasida XV asr hayoti, xalq orzu-intilishlari Navoiy obrazi bilan bog‘liq tarixiy-
hayotiy voqealar tasvirida davr ruhi va gahramon kechinmalarini ifodalash magsadida
u yoki bu darajada Abdurahmon Jomiy haqida ham to‘xtab o‘tiladi. Bizningcha,
yuqorida sanab o'tilgan romanlarda aks etgan Abdurahmon Jomiy obrazini giyosiy-
tarixiy yo‘sinda kuzatish maqsadga muvofiqdir.

Oybekning “Navoiy” romanida bosh gahramon biografiyasi obyektiv-tarixiy
jarayon oqimi bilan bog‘lab tasvirlanadi. Garchand, nosir davr mohiyati va ruhini
berishda ma'rifat va jaholat kurashini keskin qutblantirib ifodalagan, o‘zining
tomonlardan birini yoqlashini yashirmagan bo‘lsa-da, gahramonlar xarakterini
ularning idealiga muvofiq tarzda dinamik rivojlantira olgan.

Romanning birinchi, on ikkinchi, o‘n oltinchi, yigirma ikkinchi, yigirma uchinchi
va o'‘ttiz birinchi boblarida Jomiy xususida soz boradi. Romanning birinchi bobida
kamtarin va oliyjanob kishi, san’at ishtiyogmandi, xalvofurush Mavlono Turobiy
do‘konchasida Hirotning “Gavharshod” madrasasi mullavachchalari: Zayniddin va
Sultonmurod davrasida Abdurahmon Jomiy eslanadi. Ustoz g‘azallarining kitobxonlar
tomonidan sevib o'qilishi, ayniqsa, so‘fiyona g‘azallarining mashhurligi Hirotning
shoirlar yurti ekanligini tasdiqlashga xizmat qiladi. Ana shu shoirlar yurtiga
Samarganddan Alisher Navoiyning tashrif buyurishi romanda xabar tarzida berilsa-da,
mazkur tashrif qalam ahli doirasida xushnudlik bilan qabul gilinadi.

Romaning o‘n ikkinchi bobida Majdiddin parvonachi va Nizomulmulk
kirdikorlaridan bezgan “yarani avj oldirmasdan kesib tashlash” haqidagi maslahatlari
Husayn Boygaro tomonidan logayd qabul qilinib, paysalga solinganidan ruhan ezilgan
Navoiy Sa’diddin Qoshg‘oriy mozorida maskan tutgan dongdor shayx huzuriga boradi.
Oltmish yoshlarga kirgan bo‘lsa-da, hali tetik Jomiy ko‘zlaridagi donishmandlik,
muomalasidagi samimiyat, yuz ifodasidagi shodlik, xarakteriga xos kamtarin-
kamsuqumlik, zohiriy oddiylik va botiniy ma'naviy qudrat ishonarli chiziladi. Bir-
birining diydoriga mushtoq ko‘ngillar talpinishi ro‘yobi uchun tez-tez imkon
yo‘qligidan uzrxohlik qilgan Navoiyni xijolatdan qutqarmoqchi bo‘lgan Jomiy:
“Uzringizni tangri ham qabul qilur, nainki, biz kabi zarrai xok! Elga xolisanlillo xizmat
qilmoq insoni komilning ishidir. Bu nav zahmat-mashaqqatlar aslida farog‘atdir”
(Oybek. 165 b.) - deydi. Navoiy mamlakatda ro'y berayotgan tartibsizliklardan,
hagsizliklardan ranjiganida ustoz: “Sizning elga muhabbatingizning toza gullarini
ko‘rmoqdamiz... Endi el-ulusga farovon mevalarni ko‘rmoq nasib bo‘lsin. Har nav
mushkilot bo‘lsa, podshohga aytmoq lozim”, (Oybek. 165 b.) - deydi.

Keltirilgan parcha Jomiyning e’tiqodi, komil inson va davlatni boshqarish
haqidagi konsepsiyasini ifodalashi, suhbatdoshini ruhlantira bilishi, ma’naviy
qudratini yugqtira olishini izohlashi jihatidan xarakterlidir. Zero, shaxsiyatlardagi
ma’naviy kuchning boyligi bu ikki shoirni ozaro bog‘lagan rishtadir. Suhbatning jonli,
ilig va samimiy kechishi ham shundandir. Oybek ifoda badiiyatiga ham alohida e’tibor
bilan garaydi. “Shoirlarning falsafiy suhbatlari ertakday jonli, rangdor oqardi” (Oybek.
165 b.) - deb yozadi nosir.

Ma'lumki, Jomiy Navoiyning o‘zbekcha:

Ochmagay erding jamoling olam aro koshki,

Solmag‘ay erding bari olamda g‘avg‘o koshki,-
matla’i bilan boshlanuvchi g‘azaliga nazira sifatida shu qofiya, shu radif va shu vaznda
forscha ushbu matla’i bilan g‘azal yaratgan:

Didame diydori on dildori ra’no koshki,

Dilda ravshan kardame az xoki on po koshki.

Oybek oq ko‘ngil Jomiyning xolis bir shayxgina emas, shogirdlariga mehribon
ustoz, o‘zbek tiliga hurmati yuksak ziyoli, Navoiyning shoirlik iqtidoriga ishongan
ma’rifatparvar ekanligini tasvirlashda bunday tarixiy dalillardan o‘rinli foydalanadi. Bu
g‘azalni Navoiy nazaridan o‘tkazish, unga manzur qilish tilagidagi Jomiy holati
tasviriga e’tibor beraylik: “ - Mir, siz ko‘ngil daryoyingizdan bir durri bebaho
chiqaribsiz, xalq orasida bisyor shuhratga sazavor bo‘libdi. Uni biz ham tatabbu etdik
va bu uslubda bir nima yozmoqqga harakat qildik. Ko‘ring, shoyad maqgbul bo‘lg‘ay”
(Oybek.166 b.) - deb Navoiyni ortiqcha urintirmaslik tilagida ataylab ko‘chirib qo‘ygan
nusxasini taqdim etgan Jomiy batartibligi ham amaliy saboq vazifasini o‘taydi. Oybek
masalaning ana shu jihatinigina e’tiborda tutmay, Jomiy nutqini mumtoz nasr uslubiga
muvofiglashtirishga ham alohida ahamiyat bilan qaragan. O‘z navbatida ustoz Jomiy
Navoiyning tarixda o‘tgan mashhur shayxlarning hayotlari, fikrlari, maslaklari va
ularga doir afsonalarni to‘plab, alohida asar yozish haqidagi taklifini mamnuniyat bilan
gabul qgiladi. Shubhasiz, bu o‘rinda so‘z “Nafohat ul-uns” haqida boradi. Tasavvuf
tarixini o‘rganishda bugungi kunda ham muhim ahamiyat kasb etuvchi mazkur
asarning Navoiy tomonidan ayrim to‘ldirishlar bilan “Nasoyim ul-muhabbat” nomida
turkiy tilga tarjima qilinganligi ham har ikkala shoirning dilida undagi g‘oyalar ko‘p
vaqtlar jo bo‘lganligini ko‘rsatadi. Taassufki, bu muloqot romanda jonli dialoglar orqali
emas, balki muallif bayoni vositasida shunchaki axborot tarzida beriladi.

Asarning on oltinchi bobida Marvga podshoh oldiga jo‘nayotgan Navoiy
do‘stlari, yaqinlaridan ajarayotganidan ich-ichidan achinib, ularning iltifotu mehridan
ruhi yengil tortib, safar oldidan xayrlashish uchun Jomiy huzuriga boradi. Ustoz
mazkur safardan xabar topgan, devondagi bo‘g'iq muhitda Navoiyning
giynalayotganligini his etsa ham, qalbidagi so‘fiyona tabiati, butun e’tiqodi bilan
hagiqat va adolat g‘alabasiga ishonadi. Shu bois ham Navoiyni xalq va davlat
manfaatlari yo‘lida ishlash, iqtidoriyu zakosini shunga sarflashga undaydi. Uning
ko‘nglidagi sukut va xilvatga bo‘lgan ishtiyoqni ma’qullamaydi. “Amri podshoh, itoat
etmoq bir vazifadir!.. Ra’iyatning baxt va saodatiga xizmat qilmoq - xudo yo‘liga
xizmat bilan barobardir... Inshollo haqiqat dushmanlarini, zulmkorlarni maglub
qilursiz. Biz ham bu yo‘lning mudofaasiga hamisha tayyor tururmiz” (Oybek. 211-212
b.)

Zero, u qalb va tafakkur erkinligi muqaddas ekanligini teran anglar edi.
Navoiyning tabiatan darveshsifatligi uni siyosat maydonidagi muammolardan
charchatishi, ma’'naviy zavqlarga to‘la o'z muhitiga ko‘ngli talpinishi, ruhiyatida kuchli
chayqalishlarni vujudga keltirishini bilardi. Shunga qaramasdan, ibodatdan adolatni
afzal bilib, davr jarohatlariga malham bo‘luvchi, shifo bag‘ishlovchi kishi sifatida
Navoiyni alohida hurmat va muhabbatga sazavor deb biladi.

Jomiy unga “Bahr ul- Abror ” qasidasini beradi. Navoiy bir gal ustoz huzurida
Xusrav Hindiyning “Daryoyi Abror” asarini haddan ziyod maqtab xato qilganligini
tushunib yetadi. Vaholanki, o‘'shanda sukut gilgan Jomiy kamtarinlik tufayligina fikr
bildirmagan ekan. Romanda o‘sha voqea sabab yangi bir asar yaratilgani,
hijolatparazlik va adabiy ta’sir natijasida Navoiyning uchqur o‘y-xayollari, ko‘nglida

tugiilgan “Tuhfat ul-afkor’ning fikr cho'gi, baytlarning shoir imon-e’tiqodiga
muvofiqgligi jarayonlariga alohida diggat garatiladi. Bu esa Oybek har ikkala shoir
kayfiyati, ruhining mohiyatini tushunganligini ko‘rsatadi.

Marv yo‘lida Jomiyga yozilgan maktubda “Bahr ul-Abror” yuqori taqdirlanadi. Ilk
bayt maktubga ilova qilinib, yangi asar yozish qarori haqgida ustoz fikrini bilishga
ishtiyogmandligini qayd etgan Navoiy nomani darhol Hirotga jo‘natadi (Oybek. 215 b.)

Romanning yigirma ikkinchi bobida vogealar Astrobodga ko‘chadi. Oybek
Navoiy “Xazoyin ul-maoniy” devoni xronologiyasining nisbiy ekanligi haqidagi fikrni
ilgari suradi. Uning bu fikrlari keyinchalik Hamid Sulaymonovning tekstologik
tekshirishlari asosida tasdiglandi. Muhimi, romanda umrni to‘rt faslga bo'lib, yozilgan
bitiklarni shunga muvofiq tartiblashni hazrat Jomiy g‘oyat maqbul ko‘rganligi haqida
so‘z boradi (Oybek. 273 b.) Qahramon tilidan aytilgan bu fikr tarixiy haqiqatga to‘la
mos keladi. Hirotdan yiroqda dilda anduh bilan yashayotganiga garamay, Navoiy
Jomiyning ko‘rsatmalariga tola amal qiladi. Umrining har lahzasidan unumli
foydalanadi. ljodga sa'y-harakat qilishdan charchamaydi, iste’dodlarni avaylab
tarbiyalaydi.

Asarning yigirma uchinchi bobida Majdiddin, Shahobiddin kabi johil kishilar ilm-
san’at ahli, jumladan, hazrat Jomiyning Navoiyga chuqur hurmat bilan
bog‘langanligidan tashvishga tushadilar (Oybek. 297 b.) Chunki Navoiy xalq o‘rtasidagi
obro‘-e’tiborining ortib borishi uning Astroboddan markazga qaytishiga bois bo‘lishi
mumkin edi.

Oybek Navoiy tabiatining sonsiz jilvalarini kitobxon ko‘z o‘ngida
tajassumlantirishga harakat qilar ekan, o‘ttiz birinchi bobda fikr quvvati butkul ijodga
yo‘naltirilgan shoir qiyofasini chizadi. Ayniqsa, bemor Jomiyning xasta holidan ko‘ngli
allanechuk buzilgan, tashvishli sezgilar zalvori ostida giynalayotgan holatlarga e’tibor
qaratilishi xarakterlidir.U ustoz Jomiy hayotining so‘nggi damlarida ham huzurida
bo‘lib, uning o‘g‘li Ziyoiddin Yusuf boshini ota mehribonchiligi bilan silaydi. Sohibi azo
sifatida aziz do‘sti, mehribon hamdardi uchun motam tutadi. Dafn marosimini katta
tantana bilan o‘tkazib, olimning yettinchi kuni minglab xalqqqa xotira oshi beradi.
“Xamsat ul-mutahayyirin” (Alisher Navoiy. T.15. 7-89 b.) da bu ma’raka do‘sti vafotiga
yil to‘lishi munosabati bilan o‘tkazilganligi qayd qilingan.

Shubhasiz, badiiy haqiqat tarixiy haqiqat bilan aynan muvofiq bo‘lishini talab
qilish to‘g'ri emas. Muhimi, Oybek Navoiyning ustoz va do‘st o‘limini chuqur qayg‘u-
iztirob bilan garshilagani, Jomiy vafotidan keyin qalbida qandaydir tanholik, o‘ksizlik,
sezganligini anglagan. Asarda bu kayfiyat-holatlarni ishonchli tasvirlay olgan (Oybek.
267-268Db.)

“Navoiy” romanining o‘ttiz oltinchi bobida “Muhokamat ul-lug‘atayn” (Alisher
Navoiy. T.16. 7-43 b.) asarini yozayotgan shoir xayolan koz o‘ngida ustoz Jomiyni
jonlantiradi. Mavlono Jomiy o‘zbek shoiriga ofarin o‘qib, uning yelkasini qogadi. Oybek
bu lahza tasvirini berar ekan, shoirona ifodadan tiyila olmaydi. “Yuragida shodlik
dengizi chayqalardi”, — deb yozadi. (Oybek. 234 b.)

Xuroson va Movaraunnahr tarixida o‘chmas iz qoldirgan tarixiy shaxslar hayoti
va ijodi haqida asar yaratish ezgu niyati bilan qo‘liga qalam olgan Barot Boyqobilov
uzoq izlanishlar, kuzatishlardan keyin 1981-1992 yillarda “Notinch Xuroson” (1985),
“Shukuhli karvon” (1981), “Sokin Xuroson ” (1992), “Qonli Xuroson”(1992) asarlarini
0‘z ichiga olgan “Navoiynoma” (1981-1992) she’riy romanini chop ettirdi.

She’riy romanda Sharafiddin Ali Yazdiy, Mavlono Lutfiy, Mirzo Ulug'bek,
Abdurahmon Jomiy, Behzod, Pahlavon Muhammad, Said Hasan Ardasher va boshqa
ilm-fan, adabiyot va san’at namoyandalarining obrazlarini uchratamiz. “Sokin
Xuroson”da Navoiyning “Xamsa” yozish istagini Jomiyga aytishi, ustozning bu niyatni
ma’qullashi haqida soz boradi. Shuningdek, Said Hasan Ardasher vafoti munosabati
bilan beruxsat Hirotga kelgan Navoiy shoh istagiga binoan tezda Astrobodga gaytadi.
Safar oldidan u Jomiy bilan uchrashib, xayrlashadi. Romanda og‘ir bemor Jomiyning
qazo qilishi, Navoiy uning gabri ustiga magbara qurdirib, “Xamsat ul-mutahayyirin”ni
yozish vogealari qayd qilinadi.

Bizningcha, Barot Boyqobilov she’riy romanda jonli va hayotiy bo‘lgan to‘laqonli
obrazlar yarata olmaydi. Asar syujetida muallifning da’vati bilangina harakat qiluvchi
Jomiy obrazidagina emas, aksariyat qahramonlarda tabiiy dinamika taqchilligi seziladi.
Asarda obrazlar harakati va kechinmalarini bayon qilish kuchli. Talgin uyg‘unligiga
erisha olmaslik ya’ni estetik tamoyilga amal qilmaslik, romaniy tafakkur miqyosining
yetarlicha emasligi yaqqol seziladi. Unda ijodkorning sof hayotiy, hissiy taassurotlari
yetishmaydi. Buning oqibatida, obrazlar qalbida kechgan iztirobli tuyg‘u-tug‘yonlar,
kurash - ruhiy psixologizm yetarlicha aks etmaydi. Obrazlar romanda tarixiy shaxs
sifatidagina harakat qilishadi. Yana ham to‘g‘rirog‘i shunchaki qayd etiladi, asarlari
mazmuni sharhlanadi, xolos.

Demak, Barot Boyqobilov Navoiy va Jomiy o‘rtasidagi ma’naviy-ruhiy yaqinlikni
ham, Jomiyning ijtimoiy-adabiy hayotdagi o‘rnini ham yetarlicha aks ettira olmaydi. Bir
so‘z bilan aytganda, Jomiy obrazining yuksak badiiy umumlashmasini yarata olmaydi.

“Navoiy va rassom Abulxayr” roman-dilogiyasi Omon Muxtorning Alisher
Navoiyni qanday tushinish, tasavvur etish va anglash haqidagi yangicha kuzatish va
izlanishlari asosiga qurilgan. Bosh gahramonni shoirning ijodi orqali yaratishni
ko‘zlagan muxtasar roman romantik va realistik motivlar bag‘ridan shaxsiy individual
va ijtimoiy muammolarga javob izlaydi. [jod psixologiyasiga ahamiyat qaratib,
tarixiylik va badiiyatni tushuntira oladi. Ana shu tanlangan uslubga binoan asosiy
e’tibor Alisher Navoiy va Husayn Boygaro munosabatlariga qaratiladi.

Biroq romanda Navoiyning o‘y-xayollari tabiiyligini ta'minlashga alohida e’tibor
qaratilgan. Ulug’ shoir Jomiydek beg‘araz, beminnat, aziz, jo‘mard, ko‘ngli pok inson
bilan bo‘lgan suhbat-muloqotlarini ham xotirlaydi. Taassufki, tasvirning ba’zi
o‘rinlarida bayonchilik yetakchilik giladi.

Ko‘rinadiki, ozbek badiiy nasrida Abdurahmon Jomiy obrazini mustaqil asar
doirasida yaratishga intilish bo‘lmagan. Makon va zamon birligi, estetik ideallaridagi
mushtaraklik, insoniy mehr-muhabbat bir-biriga uzviy bog‘laganligi uchun Navoiy
haqida yaratilgan romanlardagina Jomiy obraziga gisman murojaat qilingan.

Kuzatilgan uchta asar turli avlodga, har xil iqtidor va salohiyatga ega bo‘lgan
adiblar tomonidan XX asrning 50-yillaridan XXI asr boshlarigacha bo‘lgan ellik yetti
yillik davrda dunyo yuzini ko‘rgan. Shu boisdan ham ularga bir xil mezonlardan
yondoshib bo‘lmaydi. Qolaversa, har bitta romanning ko‘zlagan magqgsadi, uslubi ham
har xildir.

Biroq har ikkala shoir kayfiyati, ruhining mohiyatini tushinish, ishonarli
ifodalashda Oybek yuksak mavqeda turishini e’tirof etishga to‘g'ri keladi. U o‘z davri
ijjtimoiy-adabiy talablariga muvofiq romanda ijtimoiy muammolarni birmuncha
qabariq tasvirlasa-da, xarakterlar dinamikasining estetik ideal mohiyatiga
mutanosibligini nazardan qochirmagan. Aynan o‘sha tabiiy dinamika - obrazlarning

jonli harakati B.Boyqobilov romanida yetishmaydi. Teran his gilmasdan, yurakdan
kechirmasdan asar yozish na tafakkur miqyosini yetarlicha ta’minlay oladi, na ruhiy
psixologizmni yuzaga chigaradi. Bayonchilik tarixiy qayd qilish sari yetaklovchi hissiy
- emotsional taassurot uyg‘otmaydigan qusurlardan biridir.

Shubhasiz, Abdurahmon Jomiy va Alisher Navoiy ijodiy hamkorligi, samimiy
do‘stona munosabatlari alohida badiiy asarlarga mavzu bo‘la oladi. Ular asarlaridagi
umuminsoniylikka yo‘g‘rilgan gumanizm ko‘plab ijodkorlar qalbiga ilhom bag‘ishlagan.

ALISHER NAVOIYNING NABOTOT VA HAYVONOT OLAMIGA MUNOSABATI

Annotatsiya: Hayot, Istiqlol insonni yangicha fikrlashga undamoqda. Ona sayyoramiz
muhofazasi istigbollarini belgilashda faqat tabiiy fanlargina emas, ijtimoiy fanlar ham ishtirok
etishi zarur. Zero, madaniy-tarixiy qadriyatlarini chuqur anglagan insongina tabiatga, hayvonot
va nabotot olamiga bepisand bo‘lmaydi. Oqibatini o‘ylamasdan, ko‘r-ko‘rona ish tutmaydi. Saxiy
tabiat ne’'matlaridan oqilona foydalanish yo‘llarini izlab topadi.

Kalit sozlar: Tabiat, tuproq, suv va havo, bog’ Alisher Navoiy, Husayn Boyqaro,
“Jahonoro” bog‘i, sarv nixoli, bir yuz tort tup, dasht, kushlar, bo'ri, kiyik, bulbul.

ALISHER NAVAI'S ATTITUDE TO THE WORLD OF PLANTS AND FAUNA

Abstract. This article examines how the concepts of life and independence inspire a shift
in human thought, emphasizing the importance of both natural and social sciences in shaping
the future of environmental preservation. It argues that individuals who possess a deep
understanding of cultural and historical values are more likely to approach nature with

